
Аннотация: Мазкур мақолада қадимий ва навқирон Наврўз байрамининг тарихий 
ривожланиш жараёнлари, Наврўз байрами бўйича олиб борилган илмий тадқиқот ишлари 
таҳлил қилинган. Турли даврларда Наврўз байрамига бўлган муносабат, Наврўзнинг ижтимоий-
маданий аҳамияти ўрганилган. 

Калит сўзлар: Наврўз, байрам, томоша, маросим, урф-одат, анъана, сайил, анъанавий 
байрамлар, Сада, Меҳржон.   

НАВРУЗ КАК НАУЧНО-ИССЛЕДОВАТЕЛЬСКИЙ ОБЪЕКТ

Аннотация. В данной статье анализируются процессы исторического развития древнего 
и современного Навруза, научные исследования, посвященные празднику Навруз. Изучено 
отношение к празднику Навруз в разные периоды, социокультурное значение Навруза.

Ключевые слова. Навруз, праздник, представление, церемония, обычаи, традиция, гулянья, 
традиционные праздники, Сада, Мехржон.

Mirpulatov Khusan Tokhirovich
Associate Professor at UzbekistanState Institute of Arts and Culture 

NAVRUZ AS A RESEARCH OBJECT

Annotation. This article analyzes the processes of historical development of ancient and modern 
Navruz, scientific research dedicated to the holiday of Navruz. The attitude to the Navruz holiday in 
different periods, the socio-cultural significance of Navruz has been studied.

Keywords. Navruz, holiday, performance, ceremony, customs, tradition, festivities, traditional 
holidays, Sada, Mehrozh.

Ижтимоий-маданий ҳаётимизда бўлаётган туб ўзгаришларнинг илдизи халқимизнинг 
маънавий уйғониши, миллий ўзлигини англаши ва шу йўлда амалга оширилаётган туб 
ислоҳотларнинг самараси бўлиб, янгиланаётган даврда инсон маънавиятини бойитишга ва 
фикран теранликка маънавий асосдир. Она тилимизнинг азалий ҳақ-ҳуқуқлари тиклангани, 
ҳақиқий ўзбекона урф-одатларимизнинг ҳаётдан ўрин олаётгани, қадриятларимизнинг ўз 
ўрнини топаётгани ҳам одамлар кайфиятига ижобий таъсир кўрсатиб истиқбол, юрт равнақи 
ва тараққиёти йўлида амалга оширилаётган ишларда ўз аксини топмоқда.

Мамлакатимиз тараққиёти йўлида олиб борилаётган маданий ислоҳотлар энг аввало 

маънавий бойликларимиз: маросим ва анъана, урф-одатлар, байрам ва томошаларнинг 
ижтимоий аҳамиятини ошириш ва унинг тарбиявий жиҳатларини янада тарғиб қилишга 
қаратилган бўлиб, бу борада Наврўз байрами миллий ва оммавий характер касб этади.   

Наврўз – умумбашарий аҳамиятга эга байрам. Унинг моҳиятида мужассам бўлган гумани-
стик ғоялар, миллати, тили ва динидан қатъи назар, ер юзидаги барча пок ниятли инсонлар 
учун бирдек тушунарли ва қадрлидир. Шу сабабли Наврўз мустақиллик йилларида Ватани-
мизда истиқомат қилаётган 130 дан зиёд миллат ва элат вакиллари учун том маънода суюкли 
байрамга айланди. Айни пайтда Наврўзи олам Бирлашган Миллатлар Ташкилоти томонидан 
эътироф этилиб, жаҳон миқёсида кенг нишонланиб келаётгани барчамизга ғурур ва ифтихор 
бағишлайди [1, 377]. 

Наврўз байрамининг маънавий-маданий ва тарбиявий аҳамияти инсон тафаккурининг ри-
вожида катта аҳмиятга эга бўлиб, Шарқ ва Ғарб алломалари, шоир ва ёзувчиларининг асарла-
рида ифодаланган ва ифодаланиб келмоқда. Наврўз байрами нафақат бадиий асарларда, балки, 
олимлар томонидан амалга оширилган минглаб илмий-тадқиқот ишларининг объекти сифати-
да ўрганилган, илмий тадқиқ этилган ва таҳлил қилинган.   

Наврўз тарихи бўйича мавжуд барча манбалар, тадқиқотлар ва мақолаларни беш тоифага 
ажратиш мумкин: 

− тарихий манбалар (Авесто, Абу Райҳон Беруний, Маҳмуд Қошғарий, Абулқосим Фир-
давсий, Абулфазл Байҳақий, Абу Бакр Муҳаммад Наршахий, Умар Хаём, Ибн Арабшоҳ ва 
бошқаларнинг асарлари); 

− адабий манбалар (Алишер Навоий, Заҳириддин Муҳаммад Бобур, Гулбаданбегим, 
Ҳусайн Воиз Кошифий, Огаҳий, Айний ва бошқаларнинг асарлари); 

− жаҳон сайёҳлари ва шарқшунослари (Руи Гонсалес де Клавихо, Х.Вамбери, 
В.В.Крестовский, К.А.Иностранцев, М.Алибеков, Н.С.Ликошин, А.Эйхгори) нинг кундали-
клари ва тадқиқотлари; 

− рус археологлари ва этнографлари (В.В.Бартольд, С.П.Толстов, Н.П.Лабачева, 
А.А.Семенов, Б.Л.Рифтин, Е.М.Пешчерева кабилар) нинг асарлари; 

− ўзбек тарихчи, фольклоршунос, маданиятшунос, адабиётшунос олимлар (Б.Аҳмедов, 
О.Бўриев, У.Қорабоев, М.Жўраев, Б.Сарисоқов, М.Ҳасанов, В.Абдуллаев, Н.Маллаев, 
Ғ.Каримов кабилар) нинг тадқиқотлари [4, 8-9].

Наврўз ҳақида маълумот берувчи асосий ёзма манбалар Ўрта асрларда яратилган бўлиб, 
улардан Ат-Табарийнинг “Тарих” (IX а.), Ал-Маъсудийнинг”Муруж аз-заҳаб” (X а.), Ҳаким 
Термизийнинг “Солнома” (IX а.), Абу Бакр Муҳаммад ибн Жаъфар Наршахийнинг (899-959) 
“Бухоро тарихи”, Абу Райҳон Берунийнинг (973-1048), “Осор ул-боқия”, “Геодезия”, Абулқосим 
Фирдавсийнинг (934-1025) “Шоҳнома”, Умар Хайёмнинг (1054-1131) “Наврўзнома” шу жум-
ладандир. Улар орасида Беруний билан Умар Хайём асарлари масалага илмий ёндошганлиги 
билан ажралиб туради. Наврўзнинг келиб чиқиши, маросимлари тўғрисида инобатли далил-
лар, фикр-мулоҳазалар айтилади.  Иккала олим ҳам Наврўзнинг Фарвардинмоҳ ойида қиш 
қайтиб, баҳор кириб келган, кўкатлар пайдо бўлган кун нишонланганини айтиб, Беруний 
Жамшид номи билан, Умар Хайём Қаюмарс номи билан ҳамда оташпарастликнинг янгила-
ниши ва давлат динига айлантирилиши билан изоҳлайдилар.

Замонавий илм-фан нуқтаи назаридан байрамларни ўрганиш борасида бир қанча ўзбек 
олимлари илмий изланишлар олиб борган. Жумладан Т.Мирзаев, Б.Саримсоқов, М.Муродов, 
М.Жўраев, С.Йўлдошева, Ш.Турдимов каби олимлар байрамларни халқ ижодиёти, фольклор 
сифатида ўрганишган. М.Раҳмонов, М.Қодиров, Б.Шодиев каби олимлар байрамнинг 
томошавийлиги яъни театрга тааллуқли жиҳатларини илмий таҳлил этган. Б.Аминов, 
О.Бўриев, А.Ашуров каби тарихчилар турли даврларда давр ҳукмронларининг маданият ва 
санъат соҳасига қўшган ҳиссаси сифатида ёндошган. Б.Сайфуллаев, Ф.Аҳмедов каби олимлар 
байрамларнинг педагогик аҳамиятини ўз илмий ишларида ёритиб берган. Усмон Қорабоев эса 
байрамлар тарихини ёритишда йирик тадқиқот ишини амалга оширган бўлиб, байрамларнинг 
фалсафий жиҳатларини ёритиб берган. 

Байрамлар ва уларнинг тарихан ривожи, замонавий аҳамияти ҳақида тадқиқотчи 
У.Х.Қорабоев “Ўзбек халқ байрамлари” тадқиқот ишида тўлақонли маълумот берган. Мазкур 
тадқиқотда байрамларнинг назарий асослари, энг қадимги одатлар, антик давр байрамлари, Ўрта 
аср байрамлари, ХVI – ХIХ аср байрамлари, ХХ аср байрамлари, мавсумий халқ байрамлари, 
оилавий маросимлар, диний байрамлар, умумхалқ байрамлари, маданий-маърифий байрамлар, 
спорт байрамлари, меҳнат ва табиат байрамлари ўрганилган [5]. 

Тадқиқотчи Ғ.Соатовнинг “Ўзбек халқ анъанавий байрамлари таркибидаги фольклор 
асарларининг поэтик хусусиятлари” номли тадқиқот ишида ўзбек халқ анъанавий байрамларининг 
тарихий асослари ва бадиий эволюцияси, байрам таркибидаги фольклор элементларининг 
миллий-этник ўзига хослиги ва поэтик хусусиятлари, фольклор намуналаридан байрамларда 

фойдаланишнинг эстетик принципларини, байрамнинг эстетик табиати, унинг асосий 
хусусиятлари ва вазифаси масаласи тарихий-типологик ва қиёсий-тарихий жиҳатларини,  
байрамларни ташкил этишда унитилиб кетилаётган фольклор жанрларини тиклаш ва унинг 
поэтикасини аниқлаш кабилар таҳлил этилган. Тадқиқотчи байрамнинг ўзига хос хусусиятини 
анъанавийлик ва бадиҳагўйликни сақлаб келаётган фольклор жанрларида деб уларни икки 
гуруҳга ажратади. Яъни, анъанавийлик устунлик қилувчи жанрлар: достонлар, мақоллар, 
қўшиқлар, термалар, афсоналар, нақллар, ривоятлар, топишмоқлар, эртаклар, бадиҳага мойил 
бўлган жанрлар: халқ ўйинлари, лофлар, латифалар, лапарлар, оғзаки драма, қўғирчоқбозлик, 
аскиялар, олқишлар, айтишувлар, болалар фольклори ўрганилган.

Томоша санъати тарихи бўйича қатор тадқиқотлар олиб борган М.Х.Қодиров изланишларида 
Зардуштийлик билан боғлиқ маросимлар ва томошалар, аския санъати тарихи, қўғирчоқ 
театрининг тарихий-қиёсий илдизлари, Темурийлар даври томоша санъати турлари, уларнинг 
ривожланиши, ижро усуллари, ХVIII аср ва ХIХ асрнинг биринчи ярмида анъанавий театр 
томошалари ва уларнинг ўзига хослиги, ХIХ аср ва ХХ аср бошларида  Бухоро ва Хоразм 
масхарабозлари театри, Фарғона қизиқчилар театри, ХХ асрда анъанавий театр, қизиқлар ва 
масхаралар фаолияти ёритилган.

Тадқиқотчи Б.А.Шодиев театршунос ва маданиятшунос олимларнинг илмий тадқиқотларига 
таянган ҳолда илк бор мустақиллик даврида таркиб топган байрамлар тизими ва унда 
театрлашган майдон томошаларининг ўрнини аниқлаб, уларни тоифаларга бўлиб, сўнгра 
махсус қурилган амфитеатрларда саҳналаштирилган, лекин кўрик-танлов ёки мусобақалар 
билан боғлиқ бўлмаган, соф театрлашган томошаларни танлаб олиб, уларни таҳлил қилади, 
шу асосда умумлаштиради ва хулосалар чиқаради.

Тадқиқотчи И.Р.Абдураҳманов томонидан ўрганилган ХХ аср ўзбек халқ ўйинлари ва 
томошалари асосан республикамизнинг жанубий вилоятлари Сурхондарё, Қашқадарё ва 
қисман Самарқанддаги ўзбек халқ ўйинлари атамалари, моҳияти, халқ ўйинларининг таснифи: 
тур ва туркумлари, халқ ўйинларининг келиб чиқиши, меҳнат ва маросимлар билан боғлиқлиги, 
илк мазмуни ва шакли, анъаналари, ижро услуби ўрганилади ва  мавсумий ўйинлар ҳудудий 
қиёсланади. Шунингдек, тадқиқотда халқ томошаларини ташкил этиш ва намойиш этиш 
тартиби, ижрочиларнинг махсус либослари, ниқоблари, безак ва тақинчоқлари тарихий асосга 
кўра ёритилади. Мазкур тадқиқот ишларининг асосий илмий объекти сифатида Наврўз ва 
унинг тарихи тадқиқ этилган. 

Абу Райҳон Беруний Наврўзни дунёнинг яратилишига қиёс қилади. “Айтишларича, - деб 
ёзади аллома ўзининг “Осор-ул боқия” асарида, - шу кун Аллоҳ – унга ҳамду санолар бўлсин! 
– ўзи яратган, бироқ ҳаракатсиз коинотни айланадиган қилди, бир жойда қимирламай турган 
юлдузларни ҳаракатга келтирди ҳамда Қуёшни кашф этди, натижада илгари яширинган йилнинг 
фасллари, ойлари ва кунлари маълум бўлди ва ҳисоблаш бошланди”. Демак, Наврўзнинг пайдо 
бўлиши Ўрта Шарқ ҳудудида одамзот пайдо бўлиб, унинг онги, дунёқараши ўсиб, оламни ва 
табиатни англай бошлаши даврига бориб тақалади. Айниқса, йил ҳисоби, ундаги фасллар, 
ойлар, кунларни билиш, янги йилнинг бошланишини идрок этиш Наврўз байрамининг 
яратилишида катта аҳамият касб этган. Бундан келиб чиқадики, Наврўз шаклланиш даврида 
деҳқончилик билан эмас, балки овчилик ва чорвачилик билан боғлиқ бўлган [4, 12].

Аҳмонийлар ҳам янги кун “Наврўз”ни баҳорги тенг кунликда нишонлашни давом 
эттирадилар. ёвуз кучлар яна ҳам кучаяди деб ҳисобланадиган “Маидйаирйа” (қиш ўртаси) 
ойини (ҳозирги декабрь – январь) “Дадва” (Яратувчи) номи билан аташади. Наврўздан кейинги 
тўртинчи ой – “Тирикан” – “Тири” номи билан аталади. Еттинчи ой – куз ойи “Митракан” 
– “Митра” деб номланади (ҳозирги сентябрь - октябрь), кейинги ойлан (ҳозирги октябрь – 
ноябрь) сувга, (ҳозирги ноябрь – декабрь) эса руҳ номи билан атала бошланади. Наврўзга 50 
кун 50 кеча қолганда “Сада” (Сада сўзининг маъноси “юзлик” демакдир) байрами нишонланган 
[3, 28]. 

Умуман, исломгача бўлган даврда Наврўз байрамларида созандаю навозандаларнинг санъати 
билан бир қаторда театрлашган намойишлар, зандхонликлар, кулгили ўйинлар ва рақслар 
катта ўрин эгаллаган. Бундай ўйинлар ва рақслар мазмунан ва бадиий жиҳатдан жамланиб 
туркумларни ташкил этган.  

Инглиз олимаси Мэри Бойснинг ёзишича, қадимги зардўштийлар эрта кўкламда келаётган 
йилнинг баракали бўлишини ният қилиб, муқаддас ўсимликлардан бирини туйиб, ширасини 
олганлар ва сувга оқизганлар. Ўша қандай ўсимлик эканлиги ва унинг номи нималиги маълум 
эмас. Аммо ана шу ўсимликнинг ширасини қадимги ҳиндлар “сома”, “Авесто”нинг битикчилари 
эса “ҳаома” деб аташган бўлиб, бу сўз “сиқиб олинган сув” маъносини англатаркан. Бинобарин, 
тилимиздаги “сиқмоқ” (яъни, “бирор нарсани эзиб, сувини чиқармоқ” маъносидаги) сўзи ҳам 
ана шу ўзакка боғланса ажаб эмас [2, 31]. 

Манбаларда Соҳибқирон Наврўзни Самарқанд атрофларидаги боғларда, Конигул мавзеси-

да, Шаҳри Кешдаги Оқсаройда, Улуғ майдон сайилгоҳида, тоғдаги Тахти Қорачада, Амударё, 
Сирдарё ва Зарафшон бўйларида, Ахсикент саройида, Қўқон тепалигида, ҳарбий юришлари 
вақтида эса рум Қорабоғида, Кўтоҳия деган манзилда ва бошқа жойларда нишонлаган, оммавий 
тусда ўтишига алоҳида эътибор берган. Имкони борича бундай байрамларга наинки сарбозлар, 
лашкарбошилар, балки ўша атрофдаги оддий кишилар – деҳқонлар, ҳунармандлар, чорвадорлар 
ҳам жалб этилган. Яъни Ибн Арабшоҳ таъбири билан айтганда, бундай пайтларда “халойиққа 
турли-туман ўйин-кулги ва лаззатлардан баҳраманд бўлиб, истифода қилиш тизигини бўшатиб 
юборилган”. Косиб ва ҳунармандлар ўз меҳнат жараёнлари, маҳсулотларини томоша шаклида 
намойиш этишган. Санъаткорлар тулум ва ниқоблардан фойдаланган ҳолда бутун-бутун спек-
такллар кўрсатишган. Сайилгоҳлар ва махсус майдонларда кураш, чавгон, қабоқ ўйин, кўпкари, 
мерганлик, қиз қувди, қўчқор уриштириш мусобақалари уюштирилган [4, 29]. 

Манбаларнинг кўрсатишича, Ҳусайн Бойқаро даврида (1438-1506) мингдан зиёд ижодкор 
фаолият кўрсатган. Уларнинг барчаси байрамлар ва тўйларда, шу жамладан наврўз сайилла-
ри, томошалари ва ўйинларида иштирок этган. Наврўз байрамлари махсус қурилган тараб-
хонлар, сайилгоҳлар, ўйингоҳларда, Неъматобод номли санъат ва спорт шаҳарчасида ташкил 
қилинган. Бу ишларда Ҳусайн Бойқаро қабатида турган ҳазрат Навоийнинг хизмати, ўрни ҳам 
буюк, албатта [4, 30]. 

Ислоҳ қилиниб, янгича мазмун кашф этган қадимий томошалар, ўйинлар, маросимлар 
мусулмонлик даврида яратилганлари билан қўшилиб, яхлит бир манзарани юзага келтир-
ган. Аммо улар кўпинча етти кун давом этадиган Наврўз байрамида бир неча қисмдан ибо-
рат дастурлар, шаклларда амалга оширилган. Биринчи қисм – олов, сув, ер, табиат, гул билан 
боғлиқ сайиллар, маросимлар, ўйинлар, томошалар. Иккинчи қисм – саховат, меҳр-мурувват 
кўрсатиш, марҳумларни эслаш билан боғлиқ урф-одатлар, маросимлар, томошалар. Учинчи 
қисм – муқаддас таомлар, ширинликлар тайёрлаш, шароб ва шарбат ичиш билан боғлиқ удум-
лар. Тўртинчи қисм – ўйин-кулги, дилхушлик қилиш, мусобақалар ўтказиш, ўйин ва томоша-
лар кўрсатиш [4, 33].

Темурийлар даври Наврўз байрамининг ўзига хос драматургияси, яъни муқаддимаси, асосий 
бўлимлари ва кўринишлари, воқеалари ва қаҳрамонлари, чўққиси, ечими ва хотимаси бўлган. 
Унинг шаҳар, туман, даҳа, қишлоқ миқёсида ўтказиш лойиҳасини тузадиган ва бошқарадиган, 
драматургисини пухта ишлаб чиқадиган, амалга оширадиган юзлаб оқсоқоллар, баковуллар, 
томошасозлар, ўйинбошилар, корфармонлар, мураққослар фаолият кўрсатишган [4, 34]. 

Йиллар ва даврлар ўтмоқда ва ўзгариб бормоқда, лекин Наврўз байрамининг миллий ва 
тарбиявий аҳамияти, маданий таъсири ўз қийматини йўқотмай тараққий этиб бормоқда. Бу 
ҳолатни юқорида қайд этилган тадқиқот ишлари асосида ўргандик ва таҳлил қилдик. 

Наврўз байрамининг қадимий ва навқирон хусусиятларини ўрганиш, маданий аҳамиятини 
тадқиқ этиш, Наврўз байрамини замонавий оммавий байрамлар режиссурасининг энг ёрқин 
намунаси сифатида илмий ёритиш  долзарб бўлиб, бу борадаги тадқиқот ишларини янада 
кўпайтириш ва уларнинг илмий қийматига эътибор қаратиш зарурдир.

